
 Ѕərqdə və Qərbdə təhsilin xüsusiyyətləri 

                                                                   Bizim yaradıcılığımız dünyanın 

                                                     Allah tərəfindən yaradılması prosesində 
                                                     kiçik variasiyalardan ibarətdir. 
 R.Taqor
Avtomatlaşmış texnoloji sistemlərdə
                        yaradıcı mövqeyini saxlamaq üçün insan öz                                 

                             fəaliyyətini maşınlarla düzgün bölüşməlidir.

A.Toffler
H
ər şeydən əvvəl qeyd edək ki, biz «Şərq» və «Qərb» an​layışlarını heç də coğrafi terminlər kimi işlətmirik. Bax​mayaraq ki, bu anlayışlar əvvəlcə ölkələrin məhz coğrafi yerləşməsinə uyğun olaraq işlədilmişdir, lakin sonralar onların simvolik mənaları formalaşmışdır.
Belə ki, əvvəla, Şərq – ənənəviliyin, Qərb isə müasirliyin sim​volu kimi başa düşülür. Bu baxımdan, Şərqdə və Qərbdə təhsilin xü​su​siy​yətləri də məkandan daha çox zaman göstəricilərilə səciyyələnir. 

İkincisi, Şərq və Qərb bölgüsü mədəni-mənəvi bölgü kimi, ha​belə sivilizasiyaların tipi və düşüncə tərzləri arasındakı fərqə görə get​diyindən biz təhsil sistemlərinin təsnifatında da bu anlayışlardan məhz həmin mənada istifadə edəcəyik.

Üçüncüsü və ən başlıcası, Şərq və Qərbi fərqləndirən ən mü​hüm amil münasibətlərin şəxsi, yoxsa ictimai miqyasda qurul​masıdır. Belə ki, Şərq düşüncəsində ideal, məqsəd insanın kamil​ləşməsi, Qərb düşüncəsində isə cəmiyyətin təkmilləşdiril​məsidir. 

Təhsildə də qarşısına insanı kamilləşdirməyi, onun mənəvi zən​ginliyinə, paklığına nail olmağı məqsəd qoyan və ona görə də, təbii ki, fərdi miqyasda təlimi, ustad-şagird münasibətlərini rəhbər tutan, əsa​sən öyüd-nəsihətə üstünlük verən Şərq modeli ilə insanı ictimai mü​hitin məhsulu hesab edən və ona görə də, mühitin özünü, cə​miy​yəti tək​milləşdirməyi qarşısına məqsəd qoyan, diqqətini sosial-iqtisadi isla​hatlara yönəldən və təhsili cəmiyyətin üzvi tərkib hissəsi kimi qə​bul edən Qərb modeli arasında fərq, əlbəttə, böyükdür.  

Epiqrafda Şərq və Qərb mütəfəkkirlərindən misal gətirdiyimiz iki fikir təlim qarşısında qoyulan vəzifələrin də fərqli olduğuna dəlalət edir. Belə ki, Şərq adamı üçün ən böyük ideal Allah tərəfindən bər​qərar olmuş dünya ahəngini duymaq, mənimsəmək və ona uyğun​laşmaqdır. Dünya Allahın yaratdığı dünyadır. Qərb adamı isə daha çox dərəcədə özünün yaratdığı dünya ilə, ikinci təbiətlə uyğunlaşmaq haqqında düşünür. O, əvvəlki insan nəslinin yaratdığı və miras qoy​duğu maşın dünyası, ictimai normalar və işarələr sistemi ilə üz-üzə, iç-içə yaşamaq məcburiyyətindədir. Ona görə də, Allah ideyası, sevgi ilə, vəcdlə əldə olunan ali həqiqət axtarışı təhsildən kənar edilmiş, dünyəvi təhsil sistemi yaradılmışdır. Dünyəvi təhsil daha artıq mütləq həqi​qəti, ilahi qüdrətin sirlərini deyil, insan idrakının predmeti və həm də məhsulu olan hadisələr dünyasını, maddi dünyanı öyrənir. Şərq isə ideal dünyanın, müqəddəslik duyğusunun, kamilliyin axtarışında ol​duğu üçün, qarşısına insana hiss üzvləri ilə bəlli olan bu fani dünyanı öyrənmək məqsədini qoymur. Deməli, nəinki üsullar, məqsədlər də fərqlidir. 
Qeyd etmək lazımdır ki, Şərqdə və Qərbdə təhsilin xüsu​siy​yət​lərindən ancaq tarixi aspektdə və mahiyyət səviyyəsində da​nışmaq müm​kündür, çünki müasir real həyatda təhsilin xalis Şərq və xalis Qərb modellərinə rast gəlmək mümkün deyil. İndiki dövrdə ənənəvi Şərq təhsili xalis şəkildə demək olar ki, heç yerdə qal​ma​mış​dır. İndi ən klassik Şərq ölkələri sayılan dövlətlərdə də təhsil sistemi Qərb təh​silinin güclü təsirinə məruz qalmış, necə deyərlər, «müasir​ləşmişdir». Qərb ölkələrində isə təhsil lap əvvəldən Şərq təhsil üsulu ilə sintez halında yarandığından burada da xalis Qərb mode​lindən da​nışmaq müm​​kün deyil. Xüsusilə nəzərə alsaq ki, antik dövr istisna olunmaqla Avropa ölkələrində ənənəvi təhsilin əsası kilsələr tərə​fin​dən qoyul​muş​dur, onda müasir mənada Qərb təhsil siste​min​dən an​caq Yeni dövr​​​dən – kapitalizm cəmiyyətinin formalaşdığı vaxt​dan baş​​layaraq da​nışmaq mümkündür. Çünki dinlə bağlı olan və onun təsiri ilə mey​dana çıxan hadisələrin hamısı mahiyyəti etibarı ilə Şərq hadisələridir. Əsasında Avestanın, Bibliyanın, upanişadların, yaxud Quranın öyrə​dilməsi da​ya​nan və yaşadığımız dünya haqqında bilikləri də ancaq bu kitablarla hüdudlandıran dini təhsildən fərqli olaraq dünyəvi təhsil ancaq hissi və məntiqi idrakla əldə edilən, praktik həyat üçün gərəkli olan biliklər sistemini öyrədir. 
Təhsil sistemləri öz sosial strukturundan, cəmiyyətlə əlaqə xü​su​siyyətlərindən başqa, həm də və ilk növbədə öz məramı ilə fərq​lənirlər. Hər şey insanlara nəyi öyrətməkdən və bundan daha çox hansı dü​şün​cə tərzini, hansı təfəkkür üsulunu formalaşdırmaqdan ası​lıdır. Şərq və Qərb təhsilini fərqləndirən cəhətlərdən biri də burada təlimin hansı dün​yagörüşünə əsaslanmasıdır. 

Biz dini məktəblərlə (yaxud dinin aparıcı rol oynadığı mək​təblərlə) dünyəvi məktəblər arasındakı nisbəti Şərq və Qərb təhsil sis​temləri arasındakı nisbətlə eyniləşdirmək istəmirik. Lakin burada hə​qiqətən müəyyən paralellər vardır.

İnsan dünyanı dərk etməyə özü ilə dünya arasındakı müna​sibə​tin aydınlaşdırılmasından, insanın həyatda yeri və həyatın mənası haq​​qında düşüncələrdən, mikrokosmla makrokosm arasındakı nis​bətin öyrənilməsindən, bir sözlə, dünyaya dini, yaxud fəlsəfi baxışdan başlayır. Ona görə də, ilk dövrlərdə bütün elmi biliklərin rüşeymləri bir tam halında olan mifoloji təfəkkürün, daha sonra isə dini və fəlsəfi konsepsiyaların tərkibinə daxil olmuşdur. Sonrakı dövrlərdə koqnitiv biliklər praktik biliklərlə birləşərək tədricən dini və fəlsəfi kontekstdən azad olmuş, müstəqil elm sahələri formalaşmışdır. 

İnsan idrakının keçdiyi tarixi mərhələlər, elmin inkişafında ge​dən proseslər təhsil sisteminin də inkişaf tarixinə təsir göstərmişdir. Be​lə ki, dünyəvi təhsil ancaq təbiət elmlərinin müstəqil fənn kimi for​malaşdığı dövrdən sonra mümkün olmuşdur. Lakin elm fəlsəfədən ay​rıldıqdan sonra bir sıra ölkələrdə hələ uzun müddət ənənəvi təhsil sis​temi saxlanmışdır. Xüsusən dini məktəblərdə təbii-elmi biliklər ya təd​ris olunmamış, ya da dini konsepsiyaya daxil edilmişdir. Ona görə də, belə məktəblərdə eksperimental bazaya, laboratoriyalara, ümu​mən ya​ra​dıcı axtarışlara yer verilməmişdir. 

Əlamətdar haldır ki, orta əsrlərdə dünyəvi təhsilə keçid isti​qa​mə​tində ilk addım  islam şərqində səlcuqların hakimiyyəti dövründə atıl​mışdır. Alp Arslanın hakimiyyəti illərində onun vəziri Nizamül​mülkün təşəbbüsü ilə bütün iri şəhərlərdə «Nizamiyyə» mədrəsələri açıl​dı
. 1067-ci ildə açılmış Bağdad Nizamiyyə mədrəsəsi əslində orta əsr​lərin ilk universiteti sayıla bilər. Hətta şah özü əsas məqsədin qo​runmasına nəzarət edir, müəyyən kənaraçıxmalar, təriqətçilik təza​hür​​ləri olduqda onu aradan qaldırmaq üçün göstərişlər verirdi. Pro​fessor R.Sultanov türk tarixçisi Osman Turana istinadən yazır: «Mə​lik​şah Bağdaddakı Nizamiyyə mədrəsəsinin rəisi Əbu İshaq Şiraziyə göndərdiyi məktubda yazırdı: «Nizamiyyə mədrəsəsi məzhəb müna​qişələri üçün deyil, elmi inkişaf etdirmək üçündür».
  
Nəzərə alınmalıdır ki, elmlərin dini və fəlsəfi konseptual sis​tem​lərlə münasibəti sadəcə tarixi proses deyil. Tarixin müxtəlif dövr​lərin​dən gələn ənənələr müasir təhsil sistemində qismən sıradan çıxsa da, qismən müasir strukturda özünə yer edib saxlanmışdır. Nəticədə, bəzi ölkələrdə, bəzi təhsil müəssisələrində təbii elmi biliklər elmin öz mənti​qinə uyğun şəkildə, elmi dünyagörüşü kontekstində deyil, yenə də dini və ya fəlsəfi kontekstdə, hətta bu və ya digər ideologiyanın təsiri al​tında tədris olunur.  

Təhsil sistemləri məzmun baxımından elm və praktika, elm və fəlsəfə, elm və din arasındakı münasibətin xarakterinə, məntiqə, yoxsa ina​ma əsaslanmalarına görə fərqlənirlər. Bu baxımdan, təhsilin inki​şa​​fı elmin inkişaf yolu ilə sıx surətdə bağlıdır. 

Elm tarixinin tədqiqi göstərir ki, elmin praktik məqsədlərə xid​mət edən sistem kimi formalaşması, əsasən XVII-XVIII əsrlərə təsa​düf edir. Yaranmaqda olan kapitalizm cəmiyyəti sənayeni inkişaf et​dir​mək məqsədilə elmdən istifadə olunmasına təkan verir. Elmin in​kişaf etdirilməsində daha təkcə elm adamları deyil, həm də istehsal müəssisələrinin sahibkarları və onların mənafeyini müdafiə edən döv​lət özü maraqlı olur. Təhsil də bu məqsədə xidmət edir. 

Cəmiyyət elmi məhz onun praktik istifadə imkanlarına görə in​kişaf etdirir, bu məqsədlə müxtəlif sosial institutlar fəaliyyət gös​tər​məyə başlayır. Elm getdikcə daha çox dərəcədə fərdi hadisədən və ya ki​çik qruplar miqyasından böyük sosial sistemlər miqyasına keçir, ümum​cəmiyyət hadisəsinə çevrilir.

Təhsil də getdikcə kütləviləşir və müxtəlif xalqların milli men​talitet fərqlərinə baxmayaraq, vahid standartlar əsasında həyata ke​çi​rilir. Qloballaşma siyasi və iqtisadi aspektlərlə kifayətlənməyərək, gənc nəslin dünyagörüşünün, zövqlər və mədəni meyarlar sisteminin də ortaq məxrəcə gətirilməsini və gələcəkdə bütün millətlərin mədəni-mənəvi maraq dairələrinin yaxınlaşmasını nəzərdə tutur. 
Orta əsrlərdə Avropada təfəkkür tərzi və təhsilin məqsəd və və​zi​fələri Şərq düşüncəsinə uyğun gəlirdi. O dövrdə təhsilin kilsə ilə əla​qəsi çox güclü idi. Yəni Qərb fenomeni əslində Avropa ilə – coğrafi amillə bağlı olmayıb, ka​pitalizm cəmiyyətinin məhsuludur.  

Qərb təfəkkürü və ona uyğun qurulmuş təhsil sistemləri öz me​to​doloji əsasını F.Bekondan götürür. Onun tərəfindən əsası qoyulan empirizm fəlsəfəsinə görə, hər cür elmi bilik yalnız təcrübə yolu ilə, prak​tikadan əldə edilə bilər. 
Antik dövrdə və Orta əsrlərdə təcrübəyə olan böyük etinasızlıq-dan sonra ona belə xüsusi diqqət verilməsi, əlbəttə, təqdirəlayiq hadisə idi. Lakin təbiəti və cəmiyyəti öyrənmək və dəyişdirmək vəzifəsi çox vaxt insanın öz mənəvi aləminin təkmilləşdirilməsi vəzifəsini sıxışdırıb çıxarırdı. Nəticədə təhsil sistemində də ifrat praktisizm, ifrat Qərbçilik meylləri güclənirdi. 

Qərb təhsil sistemində elmi nəzəriyyələr, konkret elmi biliklər praktik nəticə əldə etmək, təbiəti və cəmiyyəti insanın məqsədlərinə uy​ğun olaraq dəyişdirmək üçündür. Daha konkret desək, burada elmi nəzəriyyədən sonra elmi-tətbiqi bilik və daha sonra əməli vərdiş gəlir. Şərq təhsili isə elmi bilikləri fəlsəfi və dini dünyagörüşünün əsas​lan​dırılması üçün vasitə edir. Yəni yeni elmi biliklər bilavasitə praktik tət​​biq üçün nəzərdə tutulmur. İnsanın dünyanı dərk etməsi, onun özü ilə dünya arasındakı münasibətin aydınlaşdırılması və dünyanın daha mükəmməl mənzərəsinin yaradılması son nəticədə daha mükəmməl insan yetişdirilməsi işinin bir ünsürünə, vasitəsinə çevrilir. Yeri gəl​miş​kən, bir çox Qərb mütəfəkkirləri də təhsil sisteminin məqsədini mü​əy​​yən​ləşdirərkən, bizim Şərq mövqeyi kimi təsnif etdiyimiz möv​qeyə üstünlük verirlər. Məsələn, A.Eynşteyn yazır ki, ancaq mənə​viy​yat həyatda gözəlliyin və ləyaqətin əsas göstəricisi ola bilər. Təh​silin də əsas vəzifəsi məhz mənəviyyatı canlandırmaq, onun əhə​miy​yətini nəzərə çarpdırmaqdır. Bu baxımdan, Qərbin böyük adamları təhsildə Şərq ənənəçiliyinin saxlanmasına tərəfdardırlar. İfrat şərqçilik ziyanlı olduğu kimi, ifrat qərbçilik də ziyanlıdır. 
Hər şey bu iki isti​qamətin optimal nisbətini düzgün tapmaqdan asılıdır. Qərbdə təhsilin paradiqmasını dəyişmək və humanitarlaşma siyasətini həyata keçirmək təşəbbüsləri ilk növbədə gəncliyi getdikcə artan texnisizmin və informasiya hegemonluğunun təsirindən xilas et​mək cəhdlərindən irəli gəlir. 
Qərb təhsil sistemi müəyyən ixtisas sahəsi üzrə bilik əldə etmiş mütəxəssisləri ictimai istehsal prosesinin və ya digər sosial hadisələrin fəal iştirakçısı, daxili ünsürü kimi hazırlayır. Təhsil görmüş hər bir şəxs özündə qapanan mükəmməl, bütöv sistem deyil. Hər bir şəxs mik​rokosm da deyil. Şəxs təkcə öz miqyasında, hətta ailə miqyasında deyil, ancaq cəmiyyət miqyasında, cəmiyyətlə birləşərək bütövlük əldə edir. Onun cəmiyyət və təbiət ilə münasibəti hissə ilə tamın münasibəti kimidir. Başqa sözlə, insan cəmiyyət üçün, cəmiyyət də insan üçün açıqdır. Daha doğrusu, bu, müasir Qərb dünyasının məqsədi, idealıdır və o, təhsilin məzmununu da bu istiqamətdə qurmağa çalışır.

Şərq təfəkkürü hər bir insanı kamil varlıq, müstəqil bir dünya, mikrokosm kimi təsəvvür edir. Ona görə də, Şərq təhsili elmi biliklə- rin öyrənilməsini də məhz insanın dünyagörüşünün formalaşması, in​sanın kamilləşməsi, fərdi-mənəvi dünyanın inkişafı naminə edir. Be​ləliklə, burada elmi biliklər fərdin öz miqyasında qapanan sistemə da​xil olur. Cəmiyyətə çıxış yolu isə göstərilmir. Cəmiyyətin problemləri onu idarə edən adamın problemləridir. Daha doğrusu, şəhərin, vila​yə​tin, ölkənin rəhbəri cəmiyyəti öz fərdi dünyasının ahənginə və ka​mil​lik dərəcəsinə uyğun surətdə idarə edir. İdarəolunanlar idarəedənin işi​nə qarışmır. Belə düşüncə tərzi «Şərq despotizmi» və «Şərq mü​ti​liyi» anlayışlarının yaranmasına gətirmişdir. Əslində isə burada müti​lik​dən, itaətkarlıqdan daha çox dünyanın qaydalarına əməl etmək mə​​​su​liyyəti vardır. Çünki bu qaydalar ayrı-ayrı şəxslərin dünyanı (öl​kəni, müəssisəni) öz kamillik dərəcələrinə uyğun surətdə idarə et​məsinə şans verilməsini tələb edir. Çünki ölkədə, cəmiyyətdə, dünyada qaydalar insan mənəviyyatının fövqündə, ondan asılı olmadan for​malaşa bilməz.

Qərb düşüncəsi isə əksinə, cəmiyyətin ayrı-ayrı şəxslərdən asılı olmadan müəyyən qaydalar üzrə formalaşdığını və insanın bu qay​da​lardan asılılığını qəbul etdiyindən təhsil sistemində də başlıca məqsəd ilk növbədə cəmiyyəti öyrənmək, yaxşı öyrəndiyi bu sistemə azad şəkildə daxil olmaq, təbiətdə və ya cəmiyyətdə nə isə insanı qane et​mirsə, onların məqsədəuyğun surətdə dəyişdirilməsini təmin etməkdir.   

Biz Azərbaycanda, güman edirəm ki, digər MDB ölkələrində də vəziyyət belədir, təhsil sistemində islahatlar apararkən əsasən Qərbin bu sahədəki nailiyyətlərinə istinad etməyə çalışırıq. Bir neçə formal islahat artıq aparılmışdır. Məsələn, ali təhsildə iki pilləli struktura ke​çilməsi, aspiranturanın magistratura ilə əvəz edilməsi (təəssüf ki, hətta bu formal keçid də böyük müqavimətə rast gəlir və bəzi MDB ölkə​lə​rində aspirantura magistratura ilə yanaşı saxlan​maqdadır), kol​lec​lə​rin, liseylərin açılması irəliyə doğru addımdır. Lakin sovet təhsil sis​temi elə dərin köklərə və özünəməxsusluqlara malik idi ki, formal is​lahatlarla onu dəyişmək mümkün deyildir. Belə ki, o, zahirən alman təhsilini təqlid etsə də, əslində Qərb təhsilindən mahiyyətcə fərqlənir. Bu fərq nədən ibarətdir? 

Sovet təhsili dini inkar etdiyindən, guya dünyəvi idi, şagirdlərə bü​tün elmi biliklərin əsaslarını öyrətmək, icbari yolla informasiya ver​mək üzərində qurulmuşdu. Lakin cəmiyyətdəki naqislik təhsil sis​te​mində də özünü göstərirdi. 

Sovet elminin ən böyük nümayəndələrindən biri, Nobel müka​fatı laureatı P.L.Kapitsa yazırdı ki, bizdə fundamental elmlər var, sə​naye var, amma bunlar arasında əlaqə yoxdur və ya çox zəifdir. Bu çatışmazlıq təhsil sisteminə də təsir göstərirdi. Orta məktəblər elə bil ki, bütünlüklə fundamental elmlərə xidmət etmək üçün kadrlar hazır​layırdı. Burada real ehtiyaclardan daha çox elmi biliklər öyrədilirdi. Ali məktəblər də əsasən fundamental elmlər üçün kadrlar hazırlayırdı. Universitetlərdə fundamental elmlər üzrə (riyaziyyat, fizika, kimya və s.) fakültələr üstünlük təşkil edirdi. Hətta tətbiqi sahələr üçün (mü​hən​​dislik, həkimlik, hüquq və s.) kadr hazırlamalı olan institutlarda da məhz nəzəri biliklərin öyrənilməsinə üstünlük verilirdi. Nəzəriyyə ilə praktika arasında körpü həddindən artıq zəif idi. 

Sual oluna bilər ki, fundamental elmlər özü özü üçün mövcud idisə, «öz şirəsində bişirdisə» bəs onda sənaye, praktik sahələr nəyin hesabına mövcud idi? Məsələ burasındadır ki, praktik sahələr də «öz şirəsində bişirdi». Sənaye və xüsusən qeyri-istehsal sahələr ənənəvi prak​​​tik biliklər əsasında fəaliyyət göstərirdi. Burada elmin keçən əsr​dən və keçən onilliklərdən qalmış, artıq çoxdan praktik biliklərə çev​rilmiş səviyyəsi tətbiq olunurdu. Ali məktəblərdə isə müasir elmi bilik​ləri, nəzəriyyələri öyrənən gənc mütəxəssislər praktik sahədə fəaliyyətə başlayarkən, universitetdə aldıqları bilikləri bir kənara qoyub, işlə​dik​ləri müəssisələr üçün ənənəvi praktik bilikləri yenidən, sıfırdan baş​layaraq öyrənirdilər. Bu cür ikili standart praktik sahələrin yeni elmi əsaslar üzərində qurulmasına imkan vermirdi. 

Beləliklə, Sovet təhsilində elmi biliklər praktik tətbiqlə tamam​lanmadığından təhsilin məqsədində bir qeyri-müəyyənlik var idi. Elə bil ki, insanlar diplom almaq  xatirinə təhsil alırdılar. Bu isə nə Şərq, nə də Qərb modelinə uyğun idi. Yəni təhsilin məqsədi nə «ikinci tə​bi​ətin», cəmiyyətin təkmilləşdirilməsi, nə də insanın özünü təkmil​ləş​​dir​məsi idi. Məqsəd guya hərtərəfli inkişaf etmiş şəxsiyyət hazır​lamaq idi. Lakin təhsil sistemi öz üzərinə cəmiyyətin real vəziyyəti ilə uyğun gəlməyən öhdəlik götür​düyündən bu, əslində təhsil sisteminin zor​lan​ması idi. Şərq təhsili üçün səciyyəvi saydığımız dini və fəlsəfi struk​turları ideologiya əvəz edirdi. Lakin MDB ölkələri kommunist ideo​lo​giyasından rəsmən əl çəksələr də, onun qalığı olan təhsil metod​ların​dan və təhsilə ənənəvi münasibətdən hələ tamamilə əl çəkə bil​mirlər. 

İndi MDB ölkələrinin çoxunda sovet təhsil ənənələri əsasən sax​landığından Qərb standartlarına uyğunlaşmaq ancaq formal xa​rak​ter da​şıyır. Bizim qarşımızda duran vəzifə formal islahatla kifa​yət​lən​mə​mək, təhsilin məqsədinə aydınlıq gətirmək və onun məzmu​nunu real ictimai vəziyyətə, yeni imkanlara və yeni tələblərə uyğun olaraq dəyiş​məkdir. 

� Nizamülmülk. Siyasətnamə. Bakı, Elm, 1987, səh. 8.


� R.Sultanov. Nizamülmülkün həyat və yaradıcılığı haqqında. – Ni�za�mülmülk. Siyasətnamə, səh. 13; Osman Turan. Səlcuqlar tarixi və türk islam mədəniyyəti. Ankara, 1965, səh. 233.  

